
Сацыяльна-палітычныя рэформы, праведзеныя ў Вялікім Княстве Літоўскім  

у другой палове XVI ст., у выніку якіх паўстала сістэма, што прадугледжвала шырокае 

прадстаўніцтва шляхты ў парламенцкіх і судовых органах улады, садзейнічала сутнас-

наму пашырэнню публічнай сферы. Характарызуючы палітычную культуру Рэчы Пас-

палітай канца XVI – першай паловы XVII стст., польскі даследчык Э. Апаліньскі залічвае 

яе да тыпу культуры ўдзелу, характэрнымі рысамі якой выступаюць разуменне грамад-

ствам сутнасці палітычнай сістэмы і яе прызнанне, палітычная актыўнасць, перакана-

насць ва ўласнай магчымасці істотна ўплываць на палітычныя рашэнні, высокая ступень 

ведаў і кампетэнтнасці ў сферы палітыкі [1, с. 7, 294]. 

Узгаданыя вышэй рэформы садзейнічалі паскоранай інтэграцыі грамадства По-

лацкага ваяводства, што раней мела значную аўтаномію, у палітычныя структуры ВКЛ, 

вылучэнню мясцовай шляхейкай супольнасці, якая выступала суб’ектам палітычнай 

дзейнасці. Шматлікія захаваныя інструкцыі шляхецкіх соймікаў канца XVI – першай па-

ловы XVII стст. дазваляюць вызначыць асаблівасці палітычнай камунікацыі полацкай 

шляхты гэтага перыяду ў кантэксце шляхецкай палітычнай культуры ВКЛ. 

Камунікацыйныя практыкі полацкай шляхты ўключаюць у сябе спосабы рэага-

вання на дзейнасць уладных інстытутаў, якія адлюстроўваюць ступень падтрымкі гра-

мадскасцю палітычнай сістэмы і ўзровень сацыяльнай дысцыпліны. Таксама сюды 

ўключаны тыпы патрабаванняў і пажаданняў шляхты ў дачыненні да асобных інстытутаў 

палітычнай сістэмы ў адпаведнасці з прынятымі каштоўнасцямі і нормамі, а таксама 

існуючай сацыяльна-палітычнай і сацыяльна-эканамічнай рэчаіснасцю. 

У гэтай сувязі неабходна вылучыць некалькі асноўных праблем, якія ак-

туалізавалі камунікацыйныя практыкі полацкай шляхты: 

1. Праблема функцыянавання дзяржаўна-палітычнага і прававога парадку. 

Сюды трэба залічыць патрабаванні да караля аб захаванні агульных асноў дзяржаўна-

палітычнага ладу, якія манарх абавязваўся выконваць у адпаведнасці з пакта канвента 

[2, с. 422; 3, с. 237; 4, с. 71]. Чуткі аб спробах караля ўвесці ў Рэчы Паспалітай спадчын-

ную манархію выклікалі патрабаванне захавання «вольнай элекцыі» ў інструкцыі  

на люблінскі з’езд 1606 г. [5, с. 2]. Полацкі соймік 1598 г. выказваўся за ўзмацненне ролі 

ў парламенцкай сістэме дзяржавы пасольскай ізбы і захаванне яе самастойнасці ў ад-

носінах да караля і сенату. Яшчэ больш рашуча полацкі соймік выступаў за павышэнне 

ролі пасольскай ізбы ў палітычнай сістэме ў 1606 г.; ён востра крытыкаваў караля і сенат 

за тое, што з іх ініцыятывы ва ўхвалах сойму не была ўлічана пазіцыя шляхты [5, с. 1].  

Характэрным прыкладам рэакцыі полацкай шляхты на парушэнне права з боку 

караля быў яе ўдзел у барацьбе «абывацеляў» ВКЛ супраць намінацыі на пасаду 

віленскага біскупа паляка Бернарда Мацеёўскага насуперак Статуту ВКЛ, што доўжылася 

10 гадоў і скончылася перамогай літвінскай шляхты. Гэты ўдзел зафіксаваны ў патраба-

ваннях соймікаў 1597 і 1598 гг. аб адмене намінацыі Б. Мацяёўскага [2, с. 422; 3, с. 241].  

2. Праблема міжканфесійных адносін і ўзаемааднсін дзяржавы і рэлігійных ін-

стытутаў. Агульнай рысай патрабаванняў полацкай шляхты ў дадзенай сферы 

з’яўляюцца захаванне рэлігійнай талеранцыі на аснове акту Варшаўскай канфедэрацыі  

і пацвярджэнне апошняга прававымі гарантыямі, абарона ад уціску пратэстанцкіх і пра-

васлаўнай канфесій. 

З невялікага паведамлення пра змест інструкцыі полацкага сойміка 1597 г. 

вядома, што ў ёй змяшчалася традыцыйнае для соймікавых дакументаў таго часу 

патрабаванне захавання акту Варшаўскай канфедэрацыі, а таксама пазбаўлення пасад 

тых праваслаўных іерархаў, якія падпісалі акт уніі на Берасцейскім саборы ў кастрычніку 

1596 г. Акрамя таго, полацкая шляхта выказвала скаргі на мясцовых езуітаў [2, с. 422]. 

На сойміку 1598 г. у агульных словах патрабавалася захаванне і ўмацаванне акту кан-

федэрацыі канкрэтнымі прававымі актамі. Полацкая шляхта падтрымала скаргу 

Віленскага праваслаўнага брацтва на ўціск і прымушанне да ўніі, а таксама выступіла  

за адхіленне ад кіравання епархіямі і маёмасцю «грэчаскай» царквы прыхільнікаў уніі  

і замену іх асобамі, якія захавалі вернасць праваслаўю (што фактычна азначала патра-

баванне да ўладаў скасаваць унію). Пасламі на сойм былі абраныя два пратэстанты: 

Пётр Стаброўскі і Якуб Сямашка [3, с. 237-239]. 

Інструкцыі паслам на ракашовыя з’езды ў Любліне 1606 г. і Енджэёве 1607 г.  

не закраналі рэлігійнае пытанне. Несумненна, аднак, што полацкія «абывацелі», якія 

ўдзельнічалі ў іх складанні, падтрымлівалі пастулаты аб прававым замацаванні прын-

цыпаў рэлігійнай талеранцыі, паколькі ў інструкцыях з адабрэннем узгадваюцца праект 

пасольскай ізбы на сойме 1606 г. і ракашовыя «Сандамірскія артыкулы», якія праду-

гледжвалі жортскія пакаранні за інспірацыю рэлігійнага прымусу. Ускосна аб гэтым 

сведчыць таксама тое, што інструкцыі былі падпісаныя пераважна прадстаўнікамі прат-

эстанцкай і праваслаўнай шляхты, а пасламі былі накіраваны, паводле меркавання 

польскага даследчыка Т. Кэмпы, адпаведна на Люблінскі з’езд 1606 г. пратэстант Юзэф 

Есман і праваслаўны Фрыдрых Неміровіч Шчыт, на Енджэеўскі з’езд 1607 г. пратэстанты 

Пётр Стаброўскі і Данііл Корсак і праваслаўны Пётр Канінскі [6, с. 223, 239]. Соймік той 

часткі полацкай шляхты, якая накіравала паслоў на сойм 1607 г., у сваёй інструкцыі 

патрабавала кампрамісу з ракашанамі і ўзяцця пад увагу «Сандамірскіх артыкулаў».  

У ёй таксама меліся патрабаванні выбараў полацкага епіскапа мясцовай шляхтай і за-

беспячэння захавання маёмасці епархіі ў выпадку смерці іерарха, абароны правоў 

Віленскага праваслаўнага брацтва [6, s. 239; 7, k. 190-191; 8, s. 294]. Апошнія пажаданні, 

на думку Т. Кэмпы, сведчаць аб актыўным удзеле ў працы сойміку праваслаўнай шлях-

ты (адным з паслоў на сойм быў абраны праваслаўны Данііл Шчыт Забельскі), няглед-

зячы на тое, што ўдзел у ім прымалі некалькі ўніятаў на чале з полацкім епіскапам 

Гедэонам Бральніцкім [6, s. 239]. 

Інструкцыя 1608 г. змяшчала ў сабе агульныя патрабаванні «працэсу» (гаранта-

вання прававымі актамі) Варшаўскай канфедэрацыі, а таксама захавання маёмасці 

«Рускай царквы». Разам з тым у чарговы раз полацкая шляхта ўзяла пад увагу скаргу 

Віленскага праваслаўнага брацтва аб абароне яго ад уціску [4, с. 71-72].  

Больш рашучае выступленне паводле рэлігійнага пытання змяшчалася ў інструк-

цыі паслам на сойм 1611 г., якое Т. Кэмпа лічыць яркім прыкладам супрацоўніцтва пра-

васлаўнай і пратэстанцкай шляхты. Характэрна, што паслом ад сойміку быў абраны адзін 

з актыўных прыхільнікаў такога супрацоўніцтва Пётр Стаброўскі, асуджаны раней  

за ўдзел у рокашы (сабраныя на сойміку патрабавалі поўнай амністыі П. Стаброўскага  

і вяртання яму канфіскаваных маёнткаў). Полацкая шляхта патрабавала сурова пакараць 

вінаватых у разбурэнні евангеліцка-рэфармаванага збору ў Вільні, што адбылося напярэ-

дадні, а таксама рэалізацыі соймавай канстытуцыі 1609 г., якая гарантавала свабоду пра-

васлаўнага культу і іншыя правы праваслаўнай супольнасці. Апошняе патрабаванне было 

звязана ў чарговы раз з падтрымкай Віленскага праваслаўнага брацтва, што вяло 

працяглую барацьбу з уніяцкім мітрапалітам Іпаціем Пацеем [9, с. 51]. Адметна тое, што 

пад інструкцыяй падпісаліся не толькі пратэстанты і праваслаўныя, але і вядомы шляхціц, 

што прыняў унію, войскі полацкі Астафій Корсак Галубіцкі [6, с. 266-267; 9, с. 51-52;]. 

3. Праблема правядзення знешняй палітыкі. У разглядаемы перыяд найбольш 

напружанымі былі знешнепалітычныя адносіны Рэчы Паспалітай са Шведскім Кара-

леўствам, Маскоўскай дзяржавай і Асманскай імперыяй. Спецыфіка ўзаемаадносін  

са Швецыяй палягала на тым, што Жыгімонт Ваза на працягу 1592-1599 гг. з’яўляўся 

спадчынным каралём гэтай дзяржавы. Яго праўленне на працягу ўсяго гэтага перыяду 

было нестабільным і абапіралася на вузкую сацыяльную базу. Гэта ў сваю чаргу патра-

бавала ад караля частых ад’ездаў у Швецыю, кошт якіх пакрываўся сродкамі Рэчы Пас-

палітай. Крытычны момант наступіў у 1598 г., калі Жыгімонт Ваза склікаў вальны сойм  

з мэтай дамагчыся згоды на паездку ў Швецыю ва ўмовах падрыхтоўкі ўзброенай бара-

цьбы за ўладу з герцагам Карлам Сундэрманландскім. Полацкі перадсоймавы соймік, 

як і большасць іншых соймікаў ВКЛ, выказаў згоду на ад’езд караля, аднак, у той жа час 

выказаў занепакоенасць перспектывай уцягвання Рэчы Паспалітай у вайну ва ўмовах 

адсутнасці трывалага міру з Маскоўскай дзяржавай і Турцыяй [2, с. 237]. Адначасова, 

трэба звярнуць увагу на тое, што полацкая шляхта і ў 1597 і ў 1598 гг. выступала за заха-

ванне мірных адносін з Масковіяй [2, с. 422; 3, с. 237]. Але далейшыя падзеі прывялі  

ў 1600 г. да перарастання дынастычнай барацьбы за ўладу ў працяглую вайну паміж 

Рэччу Паспалітай і Швецыяй. З-за адсутнасці крыніц мы не ведаем пра пазіцыю полац-

кай шляхты ў перыяд развязвання вайны. У інструкцыі 1608 г. змяшчаюцца меркаванні 

наконт далейшага паспяховага вядзення вайны; пры гэтым падкрэсліваецца неабход-

насць захавання мірных адносін з Масковіяй і Турцыяй [4, с. 71]. 

У 1609 г. Рэч Паспалітая апынулася ў стане новай вайны з Маскоўскай дзяржа-

вай. Скліканне сойму ў 1611 г. было абумоўлена перадусім неабходнасцю арганізаваць 

забеспячэнне войска для далейшага вядзення вайны. Нягледзячы на паспяховы пачатак 

вайны, яе далейшы працяг не выклікаў энтузіязму сярод значнай часткі шляхты. Ін-

струкцыя полацкага сойміку не змяшчала выразаў падзякі каралю за вайсковыя пера-

могі і пашырэнне межаў дзяржавы. Сярод вядомых перадсоймавых інструкцый з ВКЛ 

1611 г. гэта быў адзіны выпадак (у Каралеўстве Польскім не змясцілі выразаў падзякі 

пяць соймікаў). Полацкая шляхта ў сваёй інструкцыі скардзілася на зацягванне вайны, 

на цяжкасці, звязаныя з вайной супраць Швецыі і небяспекай з боку Турцыі і Крымскага 

ханства. Больш за тое яна асудзіла сам факт развязвання вайны, патрабавала выявіць  

і пакараць яе арганізатараў, а таксама забараніць распачынаць войны без згоды сойму 

[9, с. 49]. Э. Апаліньскі вызначае падобныя патрабаванні як пераломны момант, калі 

шляхта ўпершыню паставіла пад сумненне права манархаў распачынаць войны без зго-

ды сойма [1, с. 138]. 

Такім чынам, з аналізу соймікавых інструкцый можна заўважыць пераважна 

негатыўнае стаўленне полацкай шляхты да войнаў, якія праводзіла Рэч Паспалітая,  

і імкненне да падтрымання мірных адносін з суседнімі дзяржавамі. Такія інтэнцыі вы-

разна адлюстроўваюць антываенныя настроі полацкіх «абывацеляў» нават на фоне не-

прыхільнай у цэлым да арганізацыі войнаў шляхты Рэчы Паспалітай.  

4. Праблема фінансава-падаткавага характару. Пытанне «пабору» традыцы-

йна з’яўлялася першым ў соймікавых інструкцыях, паколькі скліканне соймаў каралём, 

як правіла, звязвалася з патрэбамі ў фінансавым забеспячэнні войска. Згода на збор 

«пабору» сведчыла аб узроўні сацыяльнай дысцыпліны сярод шляхты, але яна таксама 

часта суправаджалася патрабаваннямі да забеспячэння інтарэсаў «абывацеляў». Ін-

струкцыі полацкіх соймікаў 1608 і нават 1611 гг. фіксуюць адабрэнне «пабору», што 

звязвалася з выкананнем шэрагу умоў [4, c. 71; 9, с. 49]. У 1598 г. полацкі соймік не даў 

згоды на «пабор», як і ўсе іншыя соймікі ВКЛ, з-за голаду, які апанаваў на той час краіну 

[3, с. 238]. Інструкцыя паслам на Люблінскі з’езд 1606 г. змяшчала ў сабе адмову ад вы-

платы «пабору», вызначанага на папярэднім сойме з-за незадавальнення шляхты вы-

нікамі сойму [5, с. 1]. 

Цікавымі падаюцца праекты рэфармавання падаткова-фінансавай сістэмы, 

прадстаўленыя ў інструкцыях полацкіх соймікаў 1598, 1606 і 1611 гг. У 1598 г. полацкая 

шляхта патрабавала перадачы на карысць дзяржаўнага скарбу траціны даходаў з кара-

леўшчын, прыбыткаў ад манетнага двара, а таксама выплаты на карысць скарбу пэўных 

сум прускім князем і іншымі леннікамі Рэчы Паспалітай. У згодзе з іншымі соймікамі 

ВКЛ была актуалізавана прапанова аб тым, каб выдаткі, звязаныя з адпраўленнем 

даніны Крымскаму ханству («памінкаў татарскіх»), ажыццяўляліся за кошт Польскага 

Каралеўства [3, с. 238]. Інструкцыя 1606 г. таксама змяшчае патрабаванне стварэння 

сталай крыніцы фінансавага забеспячэння войска з дзяржаўных маёмасцяў [5, с. 3]. 

Можна пагадзіцца з польскім гісторыкам Я. Мацішэўскім, што ў падобных патрабаван-

нях гучала імкненне дробнай шляхты перакласці цяжар фінансавых выдаткаў на магна-

таў, якія часта з’яўляліся трымальнікамі дзяржаўных маёнткаў [43, с. 158].  

5. Праблемы рэгіянальнага характару, якія датычылі выключна Полацкага ва-

яводства. Найбольш важнымі сярод іх выступаюць патрабаванні выбараў полацкага 

ваяводы і скасавання ўнутраных мытняў у дзвінскім гандлі. 

Першае з іх упершыню выступае ў інструкцыі 1597 г. [2, с. 422]. Больш разгорнута 

гэтае патрабаванне сфармулявана ў інструкцыі паслам на Люблінскі з’езд 1606 г. [5, с. 3]. 

Справа ў тым, што прывілеі вялікіх князёў літоўскіх Полацкай зямлі ўтрымлівалі пункт, 

паводле якога на пасаду полацкага ваяводы павінна быць намінаваная асоба, якую 

абрала мясцовая шляхта: «давати нам воеводу нашого полочаном по их воли. А кото-

рыи будеть воевода наш нелюб, и нам им воеводу нашого дати по их воли» [11, c. 90]. 

Аднак фактычна гэты пункт не выконваўся. Патрабаванне шляхты ў інструкцыі 1606 г. 

яскрава паказвае, што полацкія ваяводы прызначаліся каралём. Аднак разам з тым по-

лацкая шляхта захоўвала веданне зместу Полацкага прывілею і імкнулася да рэалізацыі 

змешчаных у ім пастулатаў. Гэта з’яўляецца сведчаннем захавання ў асяроддзі полац-

кай шляхты ўяўленняў аб аўтарытэтнасці мясцовага архаічнага права.  

Патрабаванне скасавання ўнутраных мытняў у дзвінскім гандлі было змешчана  

ў інструкцыях 1598 і 1606 гг. [3, с. 239; 5, с. 343]. Полаччына традыцыйна падтрымлівала 

цесныя гандлёвыя сувязі з Рыгай. На тэрыторыі Полацкага ваяводства знаходзіліся дзве 

мытныя акругі ў Полацку і Дзісне. Памеры мыта павялічыліся падчас вайны са Швецыяй 

1600-1611 гг. Існаванне ўнутраных мытняў было выгадна для буйных магнатаў Рад-

зівілаў і Сапегаў, кліенты якіх займалі вядучыя адміністрацыйныя пасады на землях  

у сярэднім цячэнні Дзвіны [12, с. 143–147]. У інструкцыі 1606 г. утрымлівалася патраба-

ванне да Люблінскага шляхецкага з’езду ліквідаваць унутраныя мытні, паколькі яны пе-

рашкаджаюць развіццю гандлю і садзейнічаюць павышэнню коштаў. Толькі на сойме 

1607 г. было забаронена браць мытa са шляхецкіх тавараў у Кoкенгаўзе і Дынабургу 

(Інфлянты), аднак зборы з купцоў захаваліся [13, с. 449]. Адметна тое, што соймікавая 

інструкцыя 1606 г. выступала ў дадзенай справе ў абарону не толькі полацкай шляхты, 

але і мяшчанства. Прычынай такой салідарнасці можа быць не толькі эканамічны ін-

тарэс, але і захаванне сярод полацкай шляхты рэшткаў агульнаграмадзянскай свядо-

масці жыхароў Полацкай зямлі, якая на той час яшчэ не была цалкам выцеснена карпа-

ратыўнай станавай свядомасцю.  

Такім чынам, да асаблівасцяў палітычнай камунікацыі полацкай шляхты паводле 

соймікавых інструкцый канца XVI – пачатку XVII стст. можна залічыць актыўнае адстой-

ванне патрабаванняў захавання існуючага дзяржаўна-палітычнага і прававога парадку, 

што забяспечвалі шляхецкаму стану статус актыўнага суб’екта палітычнай дзейнасці, 

рэлігійнай талеранцыі і прававых гарантый рэлігійнага міру, правядзення знешняй 

палітыкі, арыентаванай на мірныя адносіны з суседнімі дзяржавамі, эфектыўнай ар-

ганізацыі дзяржаўных фінансаў. Гэта сведчыць пра тое, што полацкая шляхецкая су-

польнасць на мяжы XVI-XVIІ стст. актыўна інтэгравалася у карпаратыўную культуру ВКЛ. 

Разам з тым у межах палітычнай камунікацыі полацкай шляхты ў гэты перыяд яшчэ за-

хоўваліся элементы рэгіянальнага дыскурсу. Гэта пацвярджаецца павагай да полацкай 

палітычнай і прававой традыцыі, добрым веданнем мясцовых прывілеяў. 

